
Section I
ACCELERATED TRANSITION TO A GREEN ECONOMY TO 

ACHIEVE SOCIO-ECONOMIC SUSTAINABLE DEVELOPMENT 
GOALS

I секция
УСКОРЕННЫЙ ПЕРЕХОД К “ЗЕЛЕНОЙ” ЭКОНОМИКЕ ДЛЯ 
ДОСТИЖЕНИЯ ЦЕЛЕЙ СОЦИАЛЬНО-ЭКОНОМИЧЕСКОГО 

УСТОЙЧИВОГО РАЗВИТИЯ

ТЎҚИМАЧИЛИК 
САНОАТИ КЛАСТЕРЛАРИ 
ИННОВАЦИОН 
ФАОЛИЯТИНИНГ 
БАРҚАРОР РИВОЖЛАНИШ 
МУАММОЛАРИ ВА 
ЕЧИМЛАРИ

Икрамов Мақсад Муратович
Мустақил тадқиқотчи

Аннотация: Ушбу мақолада тўқимачилик саноатида кластерларда инновацион фаолиятни ривожлантириш асо-
сида қўшимча қиймат занжирини ҳосил қилиш, рақобатбардошлик кўрсаткичларини яхшилаш, бренд маҳсулотла-
рини ишлаб чиқишда барқарорликни таъминлаш муҳимлиги кўрсатилган.

Калит сўзлар: Стратегия, рақобатбардошлик, кластер, инновацион фаолият, барқарор ривожланиш, иқтисодий 
механизм.
Abstract: The article discusses the issues of forming a value chain based on the development of innovative activities of 
textile industry clusters, shows ways to improve competitiveness indicators, and the importance of ensuring sustainability 
in promoting the brand.

Key words: Strategy, competitiveness, cluster, innovation activity, sustainability, economic mechanism.
Аннотация: В статье рассматриваются вопросы формирования цепочки создания стоимости на основе развития 
инновационной деятельности кластеров текстильной промышленности, показаны пути улучшения показателей 
конкурентоспособности, важности обеспечения устойчивости в продвижении бренда.

Ключевые слова: Стратегия, конкурентоспособность, кластер, инновационная деятельность, устойчивость, эко-
номический механизм.

К И Р И Ш 
“Ўзбекистон-2030” стратегиясида белгилаб берилган 100 та устувор мақсаддан бири – 2030 йилгача 

мамлакатни даромади ўртачадан юқори бўлган давлатлар сафига қўшишдир [1]. Бу мақсадга эришиш 
борасида иқтисодиёт барқарорлигини таъминлаш, тармоқ ва соҳаларни, шу жумладан, тўқимачилик 
саноатини инновацион усуллар билан ривожлантириш, республикамизда эришилган ялпи ички маҳ-
сулот ҳажми ҳозирги кунда 91 млрд. АҚШ долларидан қарийб 160 млрд.га ошириш вазифаси қўйилиб, 
аҳоли жон бошига даромадларни 4 минг долларга етказиш чора-тадбирлари кўрилмоқда [2].

Мамлакатимиз саноатининг етакчи соҳаларига айланган тўқимачилик тармоқларида истиқболли 
асосий ривожланиш йўналишлари инновацион технологияларни қўллаш, маҳаллий кластерларни шакл-
лантириш, қўшилган қиймат занжирига самарали интеграциясини таъминлашдан иборат. Ўзбекистон 
тўқимачилик саноатининг дунё бозорида рақобатбардошлигини таъминлашда кластерларнинг инно-
вацион фаолиятини барқарор ривожлантириш, глобал қиймат занжирини шакллантиришда маҳаллий 
ресурс ва имкониятлардан фойдаланиш, хомашёдан тайёрлаш циклини амалга оширишни тақозо этади.

Ўзбекистон Республикаси Президентининг 2019 йил 12 февралдаги “Тўқимачилик ва тикув-трикотаж 
саноатини ислоҳ қилишни янада чуқурлаштириш ва унинг экспорт салоҳиятини кенгайтириш чора-тад-
бирлари тўғрисида”ги Қарори асосида “2019-2025 йилларда тўқимачилик ва тикув-трикотаж саноатини 
жадал ривожлантириш Концепцияси” ишлаб чиқилган [3]. Ушбу қарор асосида тўқимачилик саноати маҳ-
сулотларининг рақобатдошлигини таъминлаш, қўшимча қиймат занжирини шакллантириш, ишлаб чиқа-
рилаётган пахта ип-калавалар ҳажмини тўлиқ қайта ишлаш ҳисобига 2025 йилга бориб тўқимачилик 
маҳсулотлари экспорт ҳажмини 7 млрд. АҚШ долларига етказиш вазифаси қўйилган [3].

Мамлакатда 800 дан зиёд агра-кластерлар, шу жумладан, 140 дан ортиқ пахта-тўқимачилик клас-
терлари ташкил этилди. Аммо, давлат статистика қўмитасининг маълумотларига кўра, Ўзбекистон-

нинг жаҳон тўқимачилик ва кийим экспортидаги улуши эса атиги 0,2 фоизни ташкил этади холос. 
2023 йилнинг ўн бир ойида тўқимачилик маҳсулотлари экспорти таркибида тайёр ҳолдаги улуши 41,3 
фоиз бўлган. Бу 1,2 млрд. долларлик кийим-кечак ва бошқа 626 турдаги тўқимачилик маҳсулотлари 
дунёнинг 63 та давлатига сотилишини англатади [4]. Демак, ҳали кластерлашнинг асосий мақсадлари 
ишлаб чиқаришни тубдан янгилаш, диверсификация тизимини шакллантириш инновацион ривожланиш 
ва саноат 4.0 концепцияси талабларига тўлиқ жавоб бермайди.Кластерлашни шакллантириш, уларнинг 
инновацион фаолиятини барқарор ривожлантириш, рақобатдошлигини таъминлаш борасида хорижий 
ва маҳаллий олимлар илмий тадқиқот ишларини олиб боришган. Масалан, Майкл Портер концепция-
сида рақобат устуворлиги манбаи тариқасида қўшимча қиймат занжири қабул қилиниб, унинг таркибига 
маҳсулот қийматини яратиш (харидорга нафлилиги ва корхонага фойдалилиги) киритилган. Унинг наза-
рияси бўйича, агар корхонанинг рақобатбардош бўлмаган фаолиятини ташқи ташкилотларга аутсорсинг 
шаклида ўтказилиши мақсадга мувофиқ деб фикр юритилган. М. Портернинг рақобат ромби модели 
асосида тармоқни ривожлантиришда кластер технологияларидан фойдаланиш тавсия этилган [5]. 

“Кластер” назариясининг асосчиларидан бири Альфред Марсиалл “Иқтисодиёт фанининг принци-
плари” номли асарида “Ихтисослашган тармоқ-соҳалар алоҳида ҳудудларда уйғунлашади” деган фикри 
фаолият юритувчи субъектларнинг уч хил ҳудудий уйғунлашувини ажратишга муваффақ бўлган:

● малакавий меҳнат ресурслари мавжудлиги;
● таъминотчи ва қўшимча соҳаларнинг ўсиши;
● ҳар хил фирмаларнинг ишлаб чиқариш жараёнидаги турли бўғинларга ихтимомлашувининг мав-

жудлигига асосланган [6].
Маҳаллий олимларимиздан А.Ш. Бекмурадов, Д.А. Абдиева, У.Ш. Юсупов, Б.А. Давлятов, Н.Б. 

Гиязова, З.А. Хакимов ва бошқалар тўқимачилик саноати кластерларининг инновацион фаолиятини 
барқарор ривожлантириш муаммоларини ҳал этиш борасида илмий тадқиқот олиб бормоқдалар.

Масалан, А.Ш. Бекмурадов ва Янг Сон Бэ ушбу масалада илк бор чоп этган асарларида Ўзбекистон 
текстил саноати экспорт салоҳиятини таҳлил қилишга қаратиб, соҳага чет эл инвестицияларини кўпроқ 
жалб этиш, маҳсулотни бўяш бўйича саноат ҳудудий кластери моделини Корея Республикаси мисолида 
ишлаб чиққанлар [7].

Д.А. Абдиеванинг тадқиқоти “Пахта-тўқимачилик” кластерини ташкил қилган ҳолда, тўқимачилик 
тармоғида ишлаб чиқаришни самарали олиб боришда инфратузилманинг ўрни, уни шакллантириш, 
умумий меҳнат унумдорлигини ошириш ҳамда улар асосида экспорт салоҳиятини ошириш масалала-
рига бағишланган [8].

У.Ш. Юсупов тикув-трикотаж корхоналарида инновацион жараёнларни бошқариш самарадорлигини 
ошириш муаммосини ҳал этиш бўйича тадқиқотлар олиб борган. Унда тикув-трикотаж корхоналарида 
трикотаж матоларни ишлаб чиқаришни ташкил этиш орқали қўшимча ишлаб чиқарилиши мумкин бўлган 
маҳсулотлар миқдорини, тежамкор трикотаж матони ҳамда олинадиган фойда миқдори ҳисобига эриши-
лувчи иқтисодий самарани баҳолаш усуллари ишлаб чиқилган [9].

Б.А. Давлятовнинг илмий тадқиқоти саноатни ривожлантиришда пахта тўқимачилик корхоналарини 
кластерлашнинг ташкилий-иқтисодий механизмини такомиллаштиришга бағишланиб, кластер тузил-
маси таркибидаги амалдаги корхоналар ихтиёрида бўш турган ишлаб чиқариш қувватларидан ҳамкор 
корхоналар томонидан ижара асосида фойдаланишнинг оптимал нисбатини аниқлаш орқали кластер 
ишлаб чиқаришнинг тўлиқ циклини ташкил этиш таклифи асосланган [10].

Бухоро давлат университети тадқиқотчиси тўқимачилик корхоналари ривожланишида рақобат стра-
тегияларидан фойдаланиш масалаларига алоҳида эътибор қаратган ҳолда маркетинг стратегияла-
ридан кенгроқ фойдаланиш, корхонанинг ички имкониятларини мослаштиришга қаратилган комплекс 
чора-тадбирларни амалга ошириш ташкилий-иқтисодий механизмини тавсия қилган. Рақобат харита-
сини тузиш асосида тўқимачилик корхонасини ривожлантиришни, унинг барқарорлигини таъминловчи 
омиллар таҳлил қилинган ва рақобат стратегияси ишлаб чиқилиши асосланган [11].

З.А. Хакимовнинг докторлик (DSc) диссертациясида тўқимачилик кластерларини шакллантириш 
методологиясини такомиллаштириш ишлари назарий ва амалий асослаб берилган. Ушбу тадқиқотнинг 
ижобий томонларидан бири “кластер” атамасининг келиб чиқиши, миллий иқтисодиётимиздаги талқини, 
“саноат кластери” тушунчасини ҳудудий ва функционал мезонлар асосида ўзаро боғлиқ тизимда фао-
лият юритувчи, юқори технологияли ишлаб чиқариш инфратузилмаси ва ўз нуфузига эга инновацион 
маҳсулот ёки хизматларни яратиш орқали ҳудудларнинг ижтимоий-иқтисодий фаровонлигини оширишга 
хизмат қилувчи рақобатда устувор ва қўшилган қийматни яратишни назарда тутувчи ҳамжамият тариқа-
сида бўлишни таклиф этган [12].

Фикримизча, З.А. Хакимовнинг тўқимачилик саноати кластерларининг инновацион фаолияти сама-
радорлигини оширишга бағишланган илмий тадқиқоти, юқорида қайд этилган олимларимиз ишларидан 
мажмуавий ёндашуви билан ажралиб туради. Бироқ, мазкур тадқиқот тасаввуримизда, корхоналарнинг 
барқарор фаолияти билан узвий боғланмаган. Чунки, кластерлашнинг мақсади синтез самарага эри-

шишдир. Бунда умумий, жумладан, тикув-трикотаж корхоналарида ҳам ижтимоий-иқтисодий барқа-
рорлик асосида рақобатбардош бўлиши, дунё бозорига фақатгина арзон нарх стратегияси билан эмас, 
балки сифатли, юқори қўшилган қийматли маҳсулотлар билан чиқиш таъминланиши зарур.

1-расм: Пахта-тўқимачилик кластерлар тизими1

Охирги даврда тўқимачилик соҳасидаги муаммолар ва уларнинг ечимларига кўплаб илмий 
тадқиқотлар бағишланган бўлсада, кластерларнинг инновацион фаолиятини барқарор ривожлантириш 
масалалари ҳалигача етарли даражада ёритиб берилмаган.

1 Муаллиф ишланмаси

Масалан, барқарор ривожланиш қайси мезонлар билан ўлчанади, инновацияларнинг тўқимачилик 
саноатида қандай шаклда амалга оширилиши керак, маҳсулот ёки хизматларнинг таниқлилик даражаси 
(бренд)ни қайси услублар билан ошириш ҳамда унинг рақобатдошлигини таъминлаб беришимиз керак? 
Ушбу саволларга жавоб топиш, маълум қисмини ҳал этишга масалаларини ушбу мақолада кўрсатиб 
ўтишга ҳаракат қилдик.

Албатта, биринчи навбатда, муаммони ҳал этиш учун уни тўғри тасаввур қила олишимиз, ечим-
ларнинг оқилонасини танлаб олишимиз керак. Ўзбекистон Республикаси тўқимачилик саноати устувор-
ликлари маҳаллий хомашё базасининг мавжудлиги, фикримизча, асосан ҳукуматимиз томонидан ушбу 
тармоққа берилаётган эътибордан иборат. Охирги 10 йил ичида тўқимачилик саноати маҳсулотлари 
дунё бозорида ўз ўрнига эга бўлиш, қўшилган қийматли маҳсулот ишлаб чиқариш, умумий занжирда 
иштирок этувчиларга манфаатдорлик тизими яратилиши шу жумладандир.

Ҳозирги кунда тўқимачилик тармоғининг аксарият маҳсулотлари хорижга экспорт қилиниб, 2030 
йилга қадар уларнинг ҳажмини 7 млрд. АҚШ долларига етказиш мўлжалланган [1]. Аммо, ечимини кута-
ётган муаммолар етарлича. Уларнинг таркибига сифатли фурнитура, қўшимча қисмлар, керакли бўёқлар, 
янги техника ва технологияга таянган ишлаб чиқариш қувватлари, шу тармоқнинг рақобатдошлигини 
оширишга ёрдам берувчи креатив, инновацион ва билимли кадрлар етишмаслиги асосий муаммолардан 
биридир. Ушбу муаммоларни ҳал этишда республикамиздаги барча назарий ва амалий имкониятлардан 
самарали фойдаланиш мақсадга мувофиқдир. 

Фикримизча, кластерлар ўзаро яқин хўжалик субъектлари (етиштирувчи, ишлаб чиқарувчи, хизмат 
кўрсатувчи, истеъмолчи) мажмуасидан иборат. Ишлаб чиқарувчи хўжалик субъектлари билан бир қаторда 
истеъмолчилар, уларнинг хоҳиш-истаги, истеъмол маданияти ва имконияти муҳим аҳамият касб этиши 
эътиборга мойил. Шунинг учун, фикримизча, бизнес юритишнинг B2C шакли B2B га нисбатан мураккаб 
ҳисобланади. Бунинг асосий сабаби, истеъмолчилар хоҳиш-истаги, эҳтиёжи мунтазам равишда ўзгариб 
туриши, кластерлар эса фақатгина уларни қондирганидагина фойда олиши мумкинлигини эсдан чиқар-
маслигимиз керак.

Кластерлар имкон қадар тўлиқ занжир тизимини, яъни уруғ экишдан, то тайёр маҳсулотни сотиш-
гача бўлган босқичларни қамраб олиши зарур (1-расмга қаранг).

Расмда келтирилган мажмуа иштирокчиларининг манфаатларини ўзаро мослаштириш механизми 
кўп ҳолатда кластерларни ташкил қилиб, ишни олиб бориш ва раҳбарлик қилиш функциялари билан 
узвий боғлиқ. Фикримизча, синтез самарадорликка эришиш борасида барча бўғинлар якуний истеъмол-
чининг эҳтиёжини қондириш даражаси билан баҳоланиши керак.

Республикамизда кластерлар уюшмаси ташкил этилиши шу соҳада ишлаётган бир кишидан то 
йирик корхоналаргача, уларнинг муаммоларини ҳал қилишга кўмаклашмоқда. Айниқса, меъёрий ҳуж-
жатларни юритиш, уларга амал қилиш, маҳсулотларни экспорт қилиш ва бошқа муаммоли ҳолатларнинг 
ечимини топиб беришмоқда. Шу сабабдан охирги йилларда тўқимачилик саноати маҳсулотлари ҳажми 
ошиб бормоқда (2-расмга қаранг).

2-расм: Тўқимачилик саноатининг ривожланиш тенденциялари

2023 йилнинг ярим йиллик ҳисоботига кўра, тўқимачилик маҳсулотларининг умумий саноат қисми-
даги улуши 13,5 фоизни ташкил этиб, жисмоний ҳажм индекси 5,4 фоизга ошиб, ишлаб чиқариш ҳажми 
33 325,4 млрд.сўмни ташкил этди.

Расмдан кўриниб турганидек, тўқимачилик саноатининг охирги беш йил мобайнида ишлаб чиқариш 
ҳажми, нисбий ўзгариш ҳолати Пандемия ва ундан кейинги ҳолат ҳамда тўқимачилик соҳасида тўлиқ 
ишлаб чиқариш циклига ўтиш муносабати билан 2022 йил 2021 йилга нисбатан пасайиши кузатилган. 
Албатта, бундай кутилмаган вазиятларни олдиндан башорат қилиш, имконият доирасида моддий ва 
маънавий йўқотишларнинг олдини олиш муҳим. Тадқиқотларимизга кўра, фақат инновацион услублар 
билан бу вазифани ҳал этиш мумкин. Бунда нафақат техника ва технологияларни янгилаш, балки кўпроқ 
кадрлар сифатини ошириш, иқтисодий механизмини самарали шакллантиришга боғлиқдир. Тўқима-
чилик саноатининг хусусиятларини инобатга олган ҳолда биз тўқимачилик корхоналарига мос механизм 
ишлаб чиқдик (3-расмга қаранг).

3-расм: Инновацион жараённи ривожлантирувчи иқтисодий механизми2

Иқтисодий механизмда кластерлар тизимида инновацион жараёнларни ривожлантиришда банк-
кредит тизими алоҳида ўрин тутади. Назаримизда, банк томонидан инновацион ривожланишни такомил-
лаштиришда ислом банк тизими жорий қилиниши муҳим аҳамият касб этади. Банк тизими ўз кредитлари 
ликвидлигини таъминлашда берилаётган лойиҳаларнинг самарадорлигини таъминлашдаги иштироки 
ва назоратини кучайтириши лозим. Яъни, банк тизими кредитга қўйилаётган фоиз эмас, балки капи-
талнинг самарадорлигига қараб, олинаётган фойдага улушдор бўлиши мақсадга мувофиқ. Бу борада 
давлат-хусусий шерикчилик тизимидан кенг фойдаланиш ҳам синергия самарадорлигига эришишни 
таъминлайди.

Бошқача қилиб айтганда, хўжалик юритувчи субъектлар ва ҳамкорларининг иқтисодий эҳтиёжлари, 
манфаатларидан келиб чиқиб инновацион фаолият якунида қўшилган қиймат шаклланиши, рақобатдош 
маҳсулот ёки хизмат яратилиши, моддий харажатлар улушини камайтириш имконини беради.

2 Муаллиф ишланмаси

